
	క.	
పేరెన్నికగా నిం దొక, కారణమునఁ బొడమి నిలువఁగలవాఁడఁ జుమీ

నారదుఁ డనుమునివరున క, పారకృపారససమృద్ధిఁ బ్రత్యక్షం బై.

	వ.	
అని నిఖిలగుణాశ్రయుండును భక్తపరతంత్రుండును భగవంతుండును నగుశ్రీహరి మృదు

మధురగంభీరోదారవచనంబుల భుజంగపుంగవు నారాధించి యంతర్ధానంబు నొందెఁ

బ్రతిదినంబు నీయుపాఖ్యానం బాకర్ణించుజనుండు జన్మబంధంబులం బాయునని చెప్పిన

విని శౌనకుం డగస్త్యునకు వెండియు నిట్లనియె.

సర్పపురమందలివిష్ణుప్రతిష్ఠనుగుఱించి యగస్త్యుని శౌనకుం డడుగుట

	ఆ.	
యతికులేంద్రచంద్ర యద్భుతంబుగ నీక, థాప్రసంగ మిపుడు దవిలి వింటిఁ

గాని మదికిఁ దృప్తి గలుగకున్నది యింక, వినఁగవలయుఁ దెలుపు విస్తరముగ.

	తే.	
కలశజన్మ యొకానొకకారణమున, నిచట వసియింతు నని భుజగేంద్రుఁ బలికె

నాదిపూరుషుఁ డైనట్టి హరి యటంచు, నాడితిరిగద మీ రిపు డద్భుతముగ.

	క.	
ఆకారణ మెట్టిది భువ, నైకధురంధరుఁడు విష్ణు వీశుఁడు ధరణిన్

దాకొని నారదమునిచే, నేకరణిఁ బ్రతిష్ఠఁ బొందె నెఱిఁగింపు దయన్.

నారదుండు బ్రహ్మసభ కరుగుటనుగుఱించి యగస్త్యుండు దెల్పుట

	సీ.	
అనిన శౌనకున కి ట్లనియె నగస్త్యుండు, సంయమీశ్వర ఫణిస్వామితోడ

భగవంతుఁ డాడినపలుకు తథ్యంబుగ శోభనలీల నచ్చోటఁ బుడమి

నారదమునిచే జనార్దనుఁ డెలమిఁ బ్ర, తిష్ఠితుఁ డై యుండె దివిజు లెన్న

నత్తెఱఁ గెఱిఁగింతు నవధరింపుము సమా, హితమనస్కుఁడ వయి వితతభక్తి



	 







	తే.	
సకలభువనంబులం దెల్ల సంతతంబు, సంచరించుచు నుండును జ్ఞాననిధియుఁ

బరమభాగవతాచారనిరతుఁ డైన, నారదర్షివరుం డొక్కనాఁడు వేడ్క.

	సీ.	
కాషాయవసనరంగత్కటీరముతోడ, రమ్యమృదూర్ధ్వపుండ్రంబుతోడఁ

బద్మాక్షమాలికాప్రతతవక్షముతోడ, నకుటిలదండకుండికలతోడఁ

గనకవిపంచికాకలితహస్తముతోడఁ, బటుతరారుణజటాపటలితోడ

శరదిందుచంద్రికాసదృశగాత్రముతోడ, డంబారుకృష్ణాజినంబుతోడ



	 







	తే.	
మాధవానంత గోవింద మధునిషూద, నాచ్యుతజనార్దనోపేంద్ర హరిశయాన

యనెడుస్మృతివాక్యములతోడ నద్భుతముగఁ, దండ్రిదర్శించుకోరికఁ దరలి చనియె

		 ఈ పేజీలో చివరి మార్పు 24 నవంబరు 2022న 23:34కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

